
					Այս էջը սրբագրված է
պետք է «նպաստի իր ինքնիշխանության (sovereignty) կամ իշխանության (authority) տակ գտնվող տարածքով՝ երկաթուղով, ջրային
ճանապարհով կամ ցամաքային ուղով, միջազգային փոխադրումների իրականացմանը: Ոչ մի խտրականություն չպիտի դրվի
անձանց քաղաքացիության, նավերի պատկանելության (flag),
ապրանքի ծագման, մեկնակետի, մուտքի, ելքի կամ վերջնահասցեի,
կամ որևէ այլ հանգամանքի պատճառով, որը վերաբերում է ապրանքների 
կամ նավերի սեփականությանը, բեռների պահեստավորմանը 
կամ բեռնափոխադրման եղանակին»:

Լոզանի պայմանագրի մեկ այլ՝ 104-րդ հոդվածով, Թուրքիան
պարտավորվում է «հավատարիմ մնալ Բարսելոնի կոնֆերանսի
կողմից միջազգային երկաթուղիների վերաբերյալ արված (20-ը
ապրիլի, 1921թ.) հանձնարարականներին» (recommendations):

Թուրքիան վերահաստատել է Բարսելոնի Տարանցիկ փոխադրումների 
ազատության կոնվենցիային և կանոնակարգին հավատարիմ 
մնալու իր պարտավորությունը 1933թ. հուլիսի 27-ին՝
ուղղակիորեն միանալով վերոհիշյալ փաստաթղթերին:

2. ՄԱԿ-ի Գլխավոր համաժողովի #656 լիագումար նիստն (20
փետրվարի, 1957թ.) իր 1028(XI) բանաձևով առաջին անգամ 
անդրադարձել է Ծով ելք չունեցող երկրների խնդրին2 և միջազգային
առևտրի ընդլայնմանը (Land-locked countries and the expansion of
international trade): Բանաձևը, ճանաչելով միջազգային առևտրի
զարգացման համար անծով երկրներին համապատասխան տարանցիկ հնարավորությունների տրամադրման անհրաժեշտությունը, «կոչ
է անում [ՄԱԿ-ի] անդամ երկրների կառավարություններին
տարանցիկ առևտրի առումով լիակատար ընբռնում դրսևորել ծով ելք
չունեցող անդամ երկրների կարիքներին, ուստի և տրամադրել
համապատասխան տարանցիկ հնարավորություններ միջազգային
իրավունքի և պրակտիկայի հիման վրա»:

3. Թուրքիայի Հանրապետությունը 1969թ. մայիսի 25-ին միացել է
Ծով ելք չունեցող երկրների տարանցիկ առևտրի կոնվենցիային (Նյու
Յորք, 8 հուլիսի, 1965թ.) (Convention on Transit Trade of Land-locked
States): Սույն կոնվենցիայի 1-ին սկզբունքը ճանաչում է, որ «ծով ելք
չունեցող երկրներից յուրաքանչյուրի համար դեպի ծով ազատ ելքը
վճռորոշ սկզբունք է միջազգային առևտրի ընդլայնման և
տնտեսական զարգացման համար»:

